
AFRIKAKO BATASUNA 

Langabezia eta pobrezia aztertuko dituzte Burkina Fasoko goi bileran 

Nazioarteko Diru Funtsa eta Nazioarteko Lan Erakundea daude bertan 

Erredakzioa 

Pobrezia eta langabezia hizpide hartuta bi eguneko goi bilera abiatu zuen atzo Burkina Fasoko hiriburuan, Uagadugun, Afrikako Batasunak erakundea osatzen duten 52 herrialdeetatik, dena den, soilik 16 herrialdeetako agintariek parte hartu zuten aurreneko eguneko bilkuran. Burkina Fasoko presidente Blaise Compaore lanpostu «duinak» sortzeko beharraz mintzatu zen hasierako ekitaldian: «Gure herrialdeen bakea eta egonkortasuna enpleguaren alorrean lortzen ditugun garaipenetan egongo dira oinarrituta. Sistematikoki lanpostuak sortu ezean, ezinezkoa da gure kontinentea pobreziatik ateratzea». 

NDF Nazioarteko Diru Funtseko zuzendari Rodrigo Rato eta Nazioarteko Lan Erakundeko zuzendari Juan Somavia bildu ziren goi bileran. Ekimena kontinentearen etorkizunean «giltzarri» izan daitekeela iritzi zioten bi ordezkariek. Rodrigo Ratoren arabera, «garapen ekonomiko iraunkorra» sustatu behar da «langabeziari eta pobreziari aurre egin ahal izateko».Juan Somaviaren ustetan, berriz, «herrialde industrializatuek euren ekonomiak ireki» eta garapenean dauden herrialdeen esportazioak sostengatu behar dituzte «merkataritza eragozten duten diru laguntzak kenduz». Ildo horretan, egoerari aurre egiteko laguntza eskatu zion nazioarteari: «Garapenerako laguntza sustatu behar da modu eraginkor eta koordinatu batean eta ahal dela dirua emanez eta ez maileguak emanez».Herrialde pobreei, berriz, makroekonomiaren egonkortasuna bermatzeko «neurriak» hartzeko eskatu zien. «Eredu hau oso lagungarria izan da jada garapen iraunkorra lortu duten hainbat herrialdetan». Compaore presidenteak, alta, «langabezia endemikoa» dela eta, ondorioz, ezin dela makroekonomiaren egonkortasuna bermatu erantzun zion Somaviari.Agintariek langabeziari aurre egiteko plan zehatza jarri nahi dute martxan goi bileran. Halaber, legez kanpoko emigrazioaren egoera izango dute aztergai gaur amaitzekoa den ekimenean.Afrikako Batasuneko presidente Olusegun Obasanjo Nigeriako lehendakariak kontinentean bizi diren herritarren %75 pobrezian daudela helarazi zuen. Zentzu horretan, emakumeen egoera oso larria dela zehaztu eta enpleguan aukera berdintasuna sustatu behar dela ohartarazi zuen. 

Munduko Bankuaren salaketa 

Munduko Bankuak, bien bitartean, barne txosten bat helarazi zuen atzo. Afrikako agintariek «negozioak eragotzi eta pobrezia sustatzen» duen arau multzo bat indarrean ezarri berri dutela zehazten da bertan. Nazioarteko enpresek, burokrazia dela eta, zailtasun handiak dituzte kontinentean negozioak egin ahal izateko. 




Datua 

Nazio Batuen Erakundearen arabera, 320 milioi pertsona eguneko dolar batekin baino gutxiagorekin bizi dira Afrikan, hain zuzen ere, lau pertsonatik hiru pobrezian bizi dira kontinentean. Mundu osoko 55 herrialde pobreenen artean orotara Afrikako 33 herrialde daude. 
